
განმარტებითი ბარათი

„ბაზრის კონკურენტუნარიანობისა და მნიშვნელოვანი საბაზრო ძალაუფლების მქონე ავტორიზებული პირების განსაზღვრის მეთოდოლოგიისა და პროცედურების დამტკიცების თაობაზე" საქართველოს კომუნიკაციების ეროვნული კომისიის დადგენილების პროექტზე  
ა) დადგენილების პროექტის მიღების მიზეზი
მოქმედი კანონმდებლობით, ბაზრის კონკურენტუნარიანობისა და მნიშვნელოვანი საბაზრო ძალაუფლების მქონე ავტორიზებული პირების განსაზღვრა ხორციელდება ,,მომსახურების ბაზრის შესაბამისი სეგმენტების განსაზღვრისა და კონკურენტუნარიანობის ანალიზის მეთოდოლოგიური წესების დამტკიცების თაობაზე“ საქართველოს კომუნიკაციების ეროვნული კომისიის 2007 წლის 31 აგვისტოს N5 დადგენილებით (შემდგომში - დადგენილება/მოქმედი დადგენილება) დამტკიცებული წესების მიხედვით. 

გასათვალისწინებელია ის გარემოება, რომ 2007 წლის შემდეგ სატელეკომუნიკაციო სექტორმა მნიშვნელოვანი ტრანსფორმაცია განიცადა ადგილობრივ, რეგიონალურ და გლობალურ დონეზე. შესაბამისად, როგორც პრაქტიკული, ასევე, მოქმედი სამართლებრივი ჩარჩოს დახვეწის თვალსაზრისით გამოიკვეთა მთელი რიგი მნიშვნელოვანი ცვლილებების განხორციელების საჭიროება. 

კომისია მუდმივად მუშაობს საკუთარი საქმიანობის მომწესრიგებელი აქტების დახვეწაზე, განვითარებასა და საერთაშორისო სტანდარტებთან შესაბამისობაში მოყვანაზე. 2019 წელს EBRD-ის დაფინანსებით განხორციელდა პროექტი, რომლის ფარგლებშიც შემუშავდა ბაზრის ანალიზის მეთოდოლოგიური წესების სამუშაო დოკუმენტი (რომლის გადახედვა განხორციელდა  ევროკავშირის საჯარო სამსახურების დაძმობილების პროგრამის (Twinning) შემფასებელo მისიის (Twinning Review Mission) და TAIEX-ის მისიის ფარგლებში, 2021-2023 წლებში) და ექსპერტებთან კონსულტაციების შედეგად, კომისიის მიერ მიღებულ იქნა გადაწყვეტილება საკანონმდებლო ცვლილებების განხორციელებამდე, ევროკავშირის სამართლის და საუკეთესო პრაქტიკის ძირითადი პრინციპების ასახვა მომხდარიყო კანონქვემდებარე ნორმატიულ აქტში - იმ მოცულობით და იმ ფარგლებში, რის საშუალებასაც იძლევა მოქმედი „ელექტრონული კომუნიკაციების შესახებ“ საქართველოს კანონი (შემდგომში - კანონი).
შესაბამისად, მომზადებულია „ბაზრის კონკურენტუნარიანობისა და მნიშვნელოვანი საბაზრო ძალაუფლების მქონე ავტორიზებული პირების განსაზღვრის მეთოდოლოგიისა და პროცედურების დამტკიცების თაობაზე" საქართველოს კომუნიკაციების ეროვნული კომისიის დადგენილების პროექტი (შემდგომში - დადგენილების პროექტი), რომელიც ახლებურად აყალიბებს ,,მომსახურების ბაზრის შესაბამისი სეგმენტების განსაზღვრისა და კონკურენტუნარიანობის ანალიზის მეთოდოლოგიური წესების დამტკიცების თაობაზე“ საქართველოს კომუნიკაციების ეროვნული კომისიის 2007 წლის 31 აგვისტოს N5 დადგენილებით დამტკიცებულ იმ წესებს, რაც უკავშირდება მნიშვნელოვანი საბაზრო ძალაუფლების მქონე ავტორიზებული პირის/პირების განსაზღვრას.
ბ) დადგენილების პროექტის არსი და დამახასიათებელი ძირითადი ნიშნები

დადგენილების პროექტის შესაბამისად, ბაზრის ანალიზი განხორციელდება ისეთი ახალი და მნიშვნელოვანი პრინციპების დაცვით, როგორიცაა -  საინვესტიციო კიბის პრინციპი,  მოდიფიცირებული გრინფილდის პრინციპი, უპირატესად საბითუმო ბაზრის რეგულირების  პრინციპი და სხვ.
დადგენილების პროექტის შესაბამისად, შემოთავაზებულია შესაბამისი ბაზრის განსაზღვრის, ე.წ. სამკრიტერიუმიანი ტესტის მეშვეობით პოტენციურად რეგულირებას დაქვემდებარებადი ბაზრების გამოვლენის, მნიშვნელოვანი საბაზრო ძალაუფლების მქონე პირის/ერთობლივი მნიშვნელოვანი ძალაუფლების მქონე პირების იდენტიფიცირების, მნიშვნელოვანი საბაზრო ძალაუფლების მქონე ავტორიზებული პირისთვის/პირებისთვის სპეციფიკური ვალდებულებების დაკისრების მარეგულირებელი ნორმები.
ამასთან, დადგენილების პროექტი ითვალისწინებს წესის ახალ სათაურს რაც  განაპირობა იმ გარემოებამ, რომ „ელექტრონული კომუნიკაციების შესახებ“ საქართველოს კანონის 21-ე მუხლის მე-3 პუნქტი კომისიას აძლევს საშუალებას ეს სპეციალური პროცედურული ნორმები მიიღოს ამ კონკრეტული ფორმითაც და ახალი დადგენილების სათაურის შეცვლა საჭიროა იმ თვალსაზრისით, რათა არ მოხდეს აღრევა მოქმედ „მომსახურების ბაზრის შესაბამისი სეგმენტების განსაზღვრისა და კონკურენტუნარიანობის ანალიზის მეთოდოლოგიური წესების დამტკიცების თაობაზე“ საქართველოს კომუნიკაციების ეროვნული კომისიის 2007 წლის 31 აგვისტოს N5 დადგენილებასთან.

გ) დადგენილების პროექტის საფინანსო-ეკონომიკური გაანგარიშება
დადგენილების პროექტის მიღება არ იქონიებს გავლენას საქართველოს კომუნიკაციების ეროვნული კომისიის ბიუჯეტზე.

დადგენილების პროექტის მიღება არ იქონიებს გავლენას სახელმწიფო ბიუჯეტის საშემოსავლო და ხარჯვით ნაწილებზე და არც იმ პირთა ფინანსურ მდგომარეობაზე, რომლებზეც გავრცელდება მისი მოქმედება.

დ) გენდერული თანასწორობის მდგომარეობაზე კანონქვემდებარე ნორმატიული აქტის პროექტის მოსალოდნელი ზეგავლენის შეფასება

დადგენილების პროექტის მიღებით გენდერული თანასწორობის მდგომარეობაზე ზეგავლენის მოხდენა მოსალოდნელი არ არის.

ე) ევროკავშირის ის სამართლებრივი აქტი, რომელთან დაახლოების ვალდებულებაც გამომდინარეობს „ერთი მხრივ, საქართველოსა და მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან
ასეთი არ არსებობს. 

ვ) დადგენილების  პროექტის ავტორი და წარმდგენი
დადგენილების პროექტის ავტორი და წარმდგენია საქართველოს კომუნიკაციების ეროვნული კომისია.

